
IНФАРМАЦЫЙНА-КАМУНIКАЦЫЙНАЯ ПРАСТОРА 

СПЕЦЫЯЛIСТА НАВУКОВА-ТЭХНIЧНАЙ СФЕРЫ 

ВА ЎМОВАХ ГЛАБАЛIЗАЦЫI 

 

Глабалiзацыя – гэта аб’ектыўная з’ява, якая характэрна для ўсiх 
бакоў жыццядзейнасцi чалавека, дзяржавы, планеты. Аб 
глабалiзацыi як прынцыпова новым падыходзе да пабудовы свету 
пачалi пiсаць у канцы ХХ ст., а ў 2000 г. ѐй прысвечана Хартыя 
глабальнага інфармацыйнага грамадства (Акінава), прынятая 
главамі васьмі вядучых краін свету. Як адзначае В.А.Мiхайлаў, 
“глабалiзацыя – гэта станаўленне агульнасусветнай фiнансава-
эканамiчнай прасторы рынку; постiндустрыяльная стадыя развiцця 
краiн i з’яўленне сусветнай iнфармацыйнай прасторы на базе 
найноўшых камп’ютэрных i медыятэхналогiй; спробы 
распаўсюджвання адзiнай сiстэмы каштоўнасцей; унiверсалiзацыя 
свету” [1, с. 12]. Сутнасць глабалiзацыi заключаецца ў значным 
узмацненнi ўзаемасувязей i ўзаемазалежнасцi ўсiх суб’ектаў.  

 Аб’ектыўным тэхналагiчным дасягненнем глабалiзацыi з’яў-
ляецца iнфарматызацыя, якая зрабiла даступнымi для чалавецтва 
ўсе пласты культуры, усе тэхналагiчныя дасягненнi. В.М.Астаф’ева 
адзначае, што “асноўнымi кiрункамi развiцця эпохi глабалiзацыi 
выступаюць iнфарматызацыя, вiртуалiзацыя, медыятызацыя, а 
асноўнымi яе характарыстыкамi становяцца не стандартызацыя i 
унiфiкацыя, а магчымасць выбару разнастайных, рознанакiраваных 
напрамкаў развiцця дзейнасцi” [2, с. 16]. Адной з умоў 
глабалiзацыi, такiм чынам, з’яўляецца фармiраванне 
iнфармацыйнай прасторы, якая вызначаецца як форма грамадскага 
iснавання, звязаная з дзейнасцю суб’екта. Тэрмiн “iнфармацыйная 
прастора” ўзяты сацыяльна-гуманiтарнымi навукамi з фiзiкi, дзе 
абазначае магчымасць суiснавання розных з’яў i фактараў. У межах 
кiбернетычнага падыходу iнфармацыйная прастора – гэта сукуп-
насць крынiц інфармацыi, баз даных, а таксама сетак i тэхналогiй, 
якiя iх аб’ядноўваюць.  

 Дзейнасць суб’екта ў межах iнфармацыйнай прасторы накi-
равана на выкананне прафесiйных абавязкаў у адпаведнасцi з 
характарам i ўзроўнем атрыманай адукацыi i прафесiйнай 
кампетэнцыi. Мы можам гаварыць аб дзейнасці спецыялiстаў у 
сферы “навука”, сферы “тэхнiка” (гэта значыць праектавання i 

канструявання), сферы “вытворчасць”, у працэсе якой ствараецца 
прадукт цi паслуга, сферы “спажыванне” (выкарыстанне створанага 
прадукту). У iнфармацыйнай прасторы спецыялiста iнтэгруюцца 
вiды прафесiйнай дзейнасцi i функцыi, якія яе рэалізуюць. 
Дзейнасць спецыялiста прадугледжвае як выкананне ім 
функцыянальных абавязкаў, так i яго ўключанасць у сiстэму 
мiжасобасных, культурна-адпачынкавых, адукацыйных i iншых 
зносiн у арганiзацыi. Менавіта тут фармiруецца асабістая 
iнфармацыйная прастора спецыяліста, дзе канцэнтруюцца яго 
жыццѐвыя, сацыяльна-псiхалагiчныя i iншыя каштоўнасцi. У 
лiтаратуры разглядаюцца такiя вiды прасторы асобы, як 
псiхалагiчная, гуманiтарная, аксеалагiчная, культурна-адукацыйная, 
прафесiйна-адукацыйная, тэхналагiчная i iнш. Крытэрыем для 
выдзялення iнфармацыйнай прасторы ў асобную можа з’яўляцца яе 
дамiнаванне ў сферы грамадскага жыцця, дзе яна функцыянуе i 
развiваецца.  

 Iнфармацыйная прастора з пазiцыi камунiкацыйнага падыходу 
ўяўляе сукупнасць камунiкацыйных тэхналогiй, якiя забяспечваюць 
узаемадзеянне памiж стваральнiкам, распаўсюджвальнiкам i 
карыстальнiкам iнфармацыi. У структуры iнфармацыйнай прасторы 
выдзяляюць узроўнi глабальны, лакальны i асабісты, якiя 
ахоплiваюць ўсе сферы грамадскага жыцця i прафесiйнай дзейнасцi 
спецыялiста. У лiтаратуры [2; 5] вызначаюцца ўласцiвасцi 
iнфармацыйнай прасторы: унiкальнасць (адсутнасць аналагаў па 
ступенi ахопу i магчымасцi звароту да масавай аўдыторыi); 
адкрытасць (патэнцыяльная магчымасць любога спецыялiста 
з’яўляцца як карыстальнiкам інфармацыйных рэсурсаў, так i iх 
вытворцам i транслятарам); глабальнасць (адсутнасць 
нацыянальных цi якiх-небудзь iншых спосабаў дыскрымiнацыi 
людзей па ступенi доступу да iнфармацыi); нелiнейнасць 
(альтэрнатыўнасць i шматварыянтнасць шляхоў развiцця 
глабальных iнфармацыйных рэсурсаў у цэлым, а таксама асобных 
iх сегментаў); складанасць (наяўнасць значнай колькасцi звязаных 
камунiкатыўных каналаў, якiя з’яўляюцца альтэрнатыўнымi 
крынiцамi iнфармацыi); iнтэграванасць (узаемаcувязь асобных 
элементаў iнфармацыйных рэсурсаў у адзiнае цэлае).  

 Паняцце “iнфармацыйна-камунiкацыйная прастора” ў афiцый-
най, навуковай i навукова-метадычнай лiтаратуры трактуецца 
пераважна як прастора, дзе з дапамогай iнфармацыйных тэхналогiй 
распаўсюджваецца iнфармацыя. Але галоўная задача ўкаранення 

iнфармацыйных тэхналогiй – устанаўліваць кантакты памiж 
членамi грамадства, наладжваць прафесiйныя, адукацыйныя, 
культурныя зносiны памiж людзьмi, а не толькi распаўсюджваць 
iнфармацыю. Такiм чынам, iнфармацыйная прастора выконвае 
сваю галоўную функцыю – камунiкатыўную. Адпаведна прастора, 
дзе адбываецца кантакт спецыялiста i iнфармацыi, будзе 
iнфармацыйна-камунiкацыйнай. У эпоху адкрытага 
iнфармацыйнага грамадства i глабалiзацыi менавiта бiблiятэкi 
становяцца цэнтральным звяном сiстэмы сацыяльна-культурных 
камунiкацый i транслiравання ведаў.  

 Адной з асаблiвасцей прафесiйнай дзейнасцi ў навукова-
тэхнiчнай сферы з’яўляецца прасторавая разгрупаванасць 
спецыялiстаў, калi прадукт можа праектавацца ў адной краiне 
(прычым члены канструктарскага калектыву могуць фiзiчна 
знаходзiцца ў розных гарадах), праходзiць выпрабаваннi ў iншых 
дзяржавах, а вырабляцца прамысловым спосабам у трэцiх краiнах. 
У распаўсюджваннi навукова-тэхнiчных ведаў не iснуе 
тэрытарыяльных i моўных абмежаванняў. У такiх умовах асобую 
значнасць набывае магчымасць аўтаматызаванага дакументавання 
iнтэлектуальнай уласнасцi, а таксама выкарыстання ўсѐй 
сукупнасцi сусветных iнфармацыйных рэсурсаў, якую можа даць 
бiблiятэка. Так, дзякуючы размешчанаму на сайце бiблiятэкі 
электроннаму каталогу магчымы атрыманне iнфармацыi аб 
наяўнасцi пэўных дакументаў, працяг карыстання тымi з iх, якiя 
ўжо былi заказаны, значна спрашчаецца атрыманне дакументаў па 
МБА. Сайт бiблiятэкi становiцца асноўным каналам доступу да 
глабальнай iнфармацыйнай прасторы. Спасылкi на ўласныя 
дакументныя рэсурсы бiблiятэкi, даступныя ў электроннай форме, а 
таксама рэсурсы iншых бiблiятэк ператвараюць сайт у адзiн з 
вузлоў сучаснага навуковага i культурнага гiпертэксту, што важна 
пры ажыццяўленнi iнфармацыйнага суправаджэння дзяржаўных 
навукова-тэхнiчных праграм. Спецыяльныя бiблiятэкi рас-
працоўваюць i онлайнавыя даведнікі па рэсурсах Інтэрнета, 
ствараюць разгалiнаваную сетку спасылак, якiя спрашчаюць доступ 
да iнфармацыйных рэсурсаў розных вiдаў i правядзенне iх пошуку. 
Акрамя электронных каталогаў, баз даных, бiблiятэкi размяшчаюць 
у сетцы i ўласныя выданнi арганiзацыi: навуковыя, даведачныя, 
матэрыялы канферэнцый, што часта робяць бiбліятэкi ВНУ. Такiм 
чынам, iнфармацыйна-камунiкацыйная прастора спецыялiста 
навукова-тэхнiчнай сферы ва ўмовах глабалiзацыi фармiруецца пры 

непасрэдным удзеле спецыяльнай бiблiятэкi, якая звязвае 
аддаленых распрацоўшчыкаў i карыстальнікаў iнавацыйнай 
прадукцыi. 

